
pada itoe anak prampoean, tapi itoe boekan sadja soeda tida bikin ia ini djadi terkedjoet dan lari minggat, malah sabaliknja soeda kedja ia bales memandang sampe samantara lamanja.
Koei-tjoan rasaken hatinja seperti berlompat-lompat, dan dengen tersoeroeng oleh soeatoe ka-edanan jang itoe waktoe ada menjerang amat keras ia poenja pikiran jang sedar, laloe ia kaloearken satoe salampe dari dalem sakoenja, kamoedian lam-beilambeiken itoe sembari bersenjoem.

Anak prampoean itoe poen lantas bermesem, tapi ampir di itoe waktoe djoega laloe ia masoek ka dalem.

Koei-tjoan poenja hati, jang tadinja ada berdebar-debar amat keras, dengen mendadak lantas berobah seperti telah djadi kosong sama sekali. Ia ambil tempat kombali di atas baleh, kamoedian laloe berkata pada diri sendiri dengen soeara menggrendeng:

„Apa ia bakal kaloear lagi, apa engga? Kaloe ia teroes-teroesan djemoer goea di sini, tjilaka amat! Tapi biar bagimana djoega engga boleh djadi salah goea poenja pengliatan: si Bok-hiang djoega soeka sama goea."

Samantara itoe Boen-san kaloear pasang hio di depan pintoe, dan koetika ia ini masoek kombali boeat berdjoempa pada aboe leloehoernja, pintoe dari itoe roemah di sebrang poen lantas diboekah

